
Numri i lëndës: 2019:121043 

Datë: 07.12.2023 

Numri i dokumentit:     05030633 

 

P.nr.259/16  

NË EMËR TË POPULLIT 

 

GJYKATA THEMELORE NË MITROVICË – DEGA NË VUSHTRRI, Departamenti i 

përgjithshëm- Divizioni penal, gjyqtari i vetëm gjykues Ferki Xhaferi, me bashkëpunëtoren 

profesionale Nazmije Maxhera – Paci, në çështjen penale kundër të pandehurit D.T, me 

vendbanim në V, rr.”T”, për shkak të veprës penale Sulmi seksual nga neni 195 par.2 lidhur me 

par.1 të KPK-së dhe veprës penale Grabitja nga neni 255 par.1 të KPK-së, të cilin e mbronë 

sipas detyrës zyrtare av.Kushtrim Salihu nga Vushtrria, duke vendosur sipas Aktakuzës së 

Prokurorisë Themelore në Mitrovicë - Departamenti i Krimeve të Rënda, tani Departamenti i 

Përgjithshëm PP.I.nr.01/10 të datë 18.04.2013, pas mbajtjes së shqyrtimit gjyqësor publik të 

datës 07.11.2023, me datë 08.11.2023, mori dhe publikisht shpalli, ndërsa me datë 07.12.2023 e 

përpiloi këtë: 

 

A K T GJ Y K I M 

 

I AKUZUARI: D.T, i biri i XH dhe Sh, e gjinisë P, i lindur më ... në M, tani me vendbanim në 

rr.”T” nr..., në V, me numër personal ..., ka të kryer shkollën fillore, i martuar, baba i tre fëmijëve, 

punëtor fizik, i gjendjes së mesme ekonomike, shqiptar, shtetas i Republikës së Kosovës; 

 

Në kuptim të nenit 363 par.1 pika 1.3 të KPPRK-së: 

 

LIROHET NGA AKUZA 

 

SEPSE: më dt. 07.12.2009 rreth orës 17:30 mintua në rrugën "U.K" tani “T”, në V, ka prek të 

dëmtuarën Sh.P me qëllim seksual, në atë mënyrë derisa e dëmtuara ishte duke bërë seks me S.V 

në një shtëpi të pabanuar të romit, ka shkuar i pandehuri duke ua ndezur ditën e shkrepëses me 

ç'rast S. ikë nga vendi i ngjarjes, atëherë i pandehuri i ofrohet të dëmtuarës nga mbrapa, e kap 

për krahësh duke e ofruar për trupin e tij dhe me duar e kap për gjoksi, atëherë e dëmtuara reziston 

me forcë dhe fillon të bërtas me ç'rast e lëshon.  

 

Me çka kishte për të kryer veprën penale Sulmi seksual nga neni 195 par.2 pika 1 e lidhur me 

par.1 të KPK-së. 

 

I pandehuri D.T: 

 

 

Ë SH T Ë   F A J T O R  

SEPSE: Në të njëjtën ditë, vend dhe kohë si në pikën I të dispozitivit, me qëllim që ti sjell vetës 

dobi pasurore të kundërligjshme, me forcë ka marrë çantën e të dëmtuarës Sh.P, në atë mënyrë 

që derisa e dëmtuara ka qëndruar në shtëpinë e pa banuar të romit, me forcë ia ka marrë çantën 

nga krahu i djathtë, nxjerrë portofolin dhe merr 35 (tridhjetë e pesë) euro, pastaj lajmëron prindin 

e të dëmtuarës me telefon që ta merr çantën e viktimës në shtëpinë e pa banuar të romit. 

 

Me çka ka kryer veprën penale Grabitja nga neni 255 par.1 të KPK-së. 

 

 

Andaj gjykata në kuptim të neneve 6, 11, 34, 35, 36, 38, 64, 65, 66, 67, dhe nenit 255 par.1 të 

KPK-së, si dhe në bazë të neneve 364, 449, 452, 462, të KPP-së:  

 

E GJYKON 

 

I. Të pandehurin D.T me DËNIM ME BURGIM, në kohëzgjatje prej 6 (gjashtë) muajve, i cili 

dënim do te ekzekutohet në afat prej 15 ditësh pas plotfuqishmërisë së këtij aktgjykimi. 

 

II. DETYROHET i pandehuri që në emër të paushallit gjyqësor të paguaj shumën prej 30 

(tridhjetë) euro si dhe në emër të taksës për kompensimin e viktimave të krimit të paguaj shumën 

prej 20 (njëzetë) euro. Të gjitha këto në afat prej 15 ditësh prej ditës së marrjes së formës së prerë 

të këtij aktgjykimi nën kërcënimin e ekzekutimit të dhunshëm. 

 

III. Pala e dëmtuar për realizimin e kërkesës pasurore juridike udhëzohet në kontest civil. 

 

A  r  s  y  e  t  i  m 

Pjesa hyrëse e aktgjykimit të arsyetuar 

 

Prokuroria Themelore në Mitrovicë, me datë 18.04.2013, ka ngritur Aktakuzën PP.I.nr.01/10, 

ndaj të pandehurit D.T, me vendbanim në Vushtrri, rr.”T”, për shkak të veprës penale Sulmi 

seksual nga neni 195 par.2 lidhur me par.1 të KPK-së dhe veprës penale Grabitja nga neni 255 

par.1 të KPK-së, me të cilën aktakuzë, prokurori i shtetit ka kërkuar nga gjykata që pas mbajtjes 

së shqyrtimit gjyqësor të pandehurin ta shpallë fajtorë dhe ta dënoj sipas ligjit. 

 

Kjo lëndë me aktpërcjellësin e datë 16.05.2016, është bartur nga Gjykata Themelore në 

Mitrovicë, departamenti i krimeve të rënda, në Gjykatën Gjykata Themelore në Mitrovicë – Dega 

në Vushtrri, departamenti i përgjithshëm, për shkak të inkompetencës lëndore. 

 

Gjykata ka caktuar dhe mbajtur seancën e shqyrtimit fillestar në këtë çështje penale me datë 

16.02.2017, në të cilën seancë kanë marrë pjesë prokurorja e shtetit Fetije Bajrami – Shala si dhe 

i pandehuri D.T, në të cilën seancë pasi që i pandehuri është njoftuar me të drejtat e tij dhe pasi 

që gjykata është bindur se i pandehuri i ka kuptuar udhëzimet e gjykatës, i është dhënë mundësia 

që të deklarohet lidhur me pranimin ose jo të fajësinë, ndërsa i pandehuri ka deklaruar se nuk e 

pranon fajësinë sipas aktakuzës. 

 

Pretendimet e palëve gjatë shqyrtimit gjyqësor 

 

Gjykata ka caktuar dhe mbajtur seancën e shqyrtimit gjyqësor në këtë çështje penale me datë 

25.09.2023, në të cilën seancë kanë marrë pjese prokurori i shtetit Arjan Xhema, i pandehuri 

D.T, mbrojtësi i të pandehurit sipas detyrës zyrtare av.Kushtrim Salihu si dhe dëshmitari T.P, 

ndërsa ka munguar e dëmtuara Sh.P si dhe dëshmitari S.V, për të cilin nga fletëkthesa e datë 

07.09.2023, është konstatuar se i njëjti gjendet jashtë vendit. Në këtë seancë të shqyrtimit 

gjyqësor pasi që i pandehuri është njoftuar me të drejtat e tij dhe pasi që gjykata është bindur se 

i pandehuri i ka kuptuar udhëzimet e gjykatës, i është dhënë mundësia që të deklarohet lidhur 

me pranimin ose jo të fajësinë, ndërsa i pandehuri pas konsultimeve të mjaftueshme me 

mbrojtësin e tij ka deklaruar se e pranon fajësinë vetëm sa i përket pikës II të aktakuzës, 

konkretisht sa i përket veprës penale Grabitja nga neni 255 par.1 të KPK-së, ndërsa nuk e pranon 

fajësinë sa i përket pikës I të aktakuzës, dhe atë për veprën penale Sulmi seksual nga neni 195 

par.2 lidhur me par.1 të KPK-së.  

 

Duke qenë se i pandehuri nuk e ka pranuar fajësinë sipas pikës I të aktakuzës, gjykata ka 

vazhduar me mbajtjen e shqyrtimit gjyqësor, ku prokurori i shtetit në fjalën hyrëse ka deklaruar 

se i pandehuri ka kryer veprën penale për të cilën edhe është ngritur aktakuza nga ana e 

Prokurorisë dhe pa dyshim se do të vërtetohet dyshimi i bazuar mirë se i pandehuri ka kryer 

veprën penale dhe kjo me anë të provave të cilat prokurori i shtetit i ka propozuar në aktakuzë. 

Ndërsa në fjalën përfundimtare prokurori i shtetit ka deklaruar se mbetet në tërësi pran aktakuzës 

dhe se pas administrimit të provave është vërtetuar mjaftueshëm se i pandehuri ka kryer veprat 

penale edhe pse i njëjti vetëm pjesërisht e ka pranuar veprën penale dhe atë të Grabitjes, mirëpo 

e ka mohuar të ketë kryer veprën penale Sulmi seksual, por që ky mohim sipas prokurorit të 

shtetit bie në kundërshtim me provat e administruara veç e veç dhe lidhjen e tyre reciproke, andaj 

gjykatës i ka propozuar që të pandehurin ta shpallë fajtor dhe ta dënoj sipas ligjit duke marrë 

parasysh rrethanat rënduese si peshën e veprës penale, mënyra dhe rrethanat e kryerjes dhe vlera 

e mbrojtur, ndërsa si rrethanë lehtësuese të merr parasysh se i pandehuri ka qenë korrekt gjatë 

shqyrtimit gjyqësor. 

 

Mbrojtësi i të pandehurit av.Kushtrim Salihu në fjalën hyrëse ka deklaruar se gjatë administrimit 

të provave do të vërtetohet se i mbrojturi i tij sa i përket veprës penale Sulmi seksual të ndodhur 

me datë 07.12.2009, rreth orës 17:30 min, nuk e ka kryer apo nuk ka pasur prekje me të 

dëmtuarën Sh.P ashtu siç përshkruhet në dispozitivin I të aktakuzës, e po ashtu edhe me dëgjimin 

e të dëmtuarës dhe dëshmitarëve ka shtuar se do të vërtetohet pafajësia e të mbrojturit të tij. 

Ndërsa në fjalën përfundimtare mbrojtësi i të pandehurit ka deklaruar se pas administrimit të 

provave dhe dëgjimit të të pandehurit D.T u vërtetua pafajësia e tij për pikën I të dispozitivit të 

aktakuzës, pasi që me asnjë provë nuk u vërtetua se i mbrojturi i tij e ka kryer atë vepër penale, 

andaj i ka propozuar gjykatës që sa i përket kësaj pike të aktakuzës të nxjerrë aktgjykim lirues. 

 

Në shqyrtim gjyqësor ka prezantuar e dëmtuara Sh.P, e cila ka deklaruar se për shkaqe 

shëndetësore e ka pasur të vështirë që të paraqitet në seancën e shqyrtimit gjyqësor pasi që është 

e prekur nga krizat psikiatrike – humbjet e vetëdijes, e gjithashtu pjesëmarrja në këto seanca i 

shkakton vështirësi edhe me familjen edhe ne raport me bashkëshortin, pasi që të njëjtit nuk kanë 

njohuri mbi rastin dhe kjo i bënë dëm edhe për gjendjen shëndetësore, andaj i ka dorëzuar 

gjykatës raportet psikiatrike dhe ka lutur gjykatën që të mos e thërras më. 

 

Mbrojtësi i të pandehurit ka deklaruar se janë të pajtimit që e dëmtuara të mos paraqitet në seancë  

dhe të lexohet deklarata e saj për shkak të gjendjes së saj, ashtu që të njëjtës të mos i dëmtohet 

mirëqenia dhe shëndeti. 

 

Provat e administruara gjatë shqyrtimit gjyqësor 

 

Për vërtetimin e drejtë dhe të plotë të gjendjes faktike në seancë të shqyrtimit gjyqësor gjykata 

ka bërë administrimin e këtyre provave: 

• Raporti policor i datë 09.12.2009, në të cilin përshkruhen deklarimet e të dëmtuarës dhe 

dëshmitarit T.P lidhur me rastin e ndodhur, dhe se policia kishin dalë në vendin  e ngjarjes duke 

bërë edhe fotografimin e vendit ku është gjetur qanta. 

• Procesverbali i dhënies së deklaratës nga e dëmtuara Sh.P, i datë 09.12.2009, në të cilin ndër 

të tjera ka deklaruar se  me datë 07.12.2009, rreth orës 17:00, ka qenë në qytet në Vushtrri duke 

e pritë autobusin kur kishte ardhur personi S.V, me të cilin më parë kishte qenë në lidhje dashurie 

dhe kështu kishin dalë për kafe ku kanë qëndruar rreth gjysmë ore, dhe nga aty kishin dalë për 

tu shëtitur dhe kishin shkuar në një shtëpi të pa banuar, ku S.V i kishte kërkuar që të bëjnë 

marrëdhënie seksuale, ndërsa ajo i ka thënë se dëshiron që të njoftohen familjarët sepse dëshiron 

të ketë lidhje serioze, dhe kishte pranuar që të kenë marrëdhënie seksuale, ashtu që diku pas 10-

15 minutave kishte ardhur një person dhe e kishte drejtuar baterinë nga ta, ata të dy kishin qenë 

duke bërë marrëdhënie seksuale në këmbë dhe rrobat nuk i kishin pasur të zhveshura të gjitha 

por vetëm deri tek gjunjët, e që S. kishte ikur menjëherë ndërsa ajo kishte mbetur vetëm, ku ai 

person i ishte afruar dhe e kishte pyetur se kush je ti, ndërsa ajo nuk ka folur, ky person e kishte 

kapur për mbrapa dhe e kishte afruar drejtë trupit të tij duke e prekur nëpër gjoks, e kur ajo kishte 

filluar të bërtas, e kishte liruar  por ia kishte marrë çantën dhe kishte ikur në drejtim të panjohur 

duke i thënë se çantën do ta dërgoj në polici. Më pas e dëmtuara kishte shkuar në shtëpi dhe për 

ngjarjen nuk i kishte treguar askujt, deri sa të nesërmen ky person e kishte telefonuar babain e 

saj duke i treguar krejt çfarë kishte parë dhe i kishte treguar vendin se ku gjendet çanta nëse 

dëshironin të shkonin ta merrnin, e që pasi kishin shkuar me babain e saj ta merrnin çantën në 

shtëpinë e pa banuar, e dëmtuara kishte vërejtur se në kuletën e saj mungonin 35 euro të cilat i 

kishte pasur aty, ndërsa prej aty kishin shkuar ta lajmëronin rastin në polici.  

• Procesverbali i dhënies së deklaratës nga dëshmitari T.P i datë 09.12.2009,  i cili kishte 

deklaruar se një person e kishte thirre në telefon në mbrëmjen e datës 08.12.2009, dhe i kishte 

thënë se vajza e tij kishte qenë me një person të quajtur S.V, ashtu që të shkoj në një shtëpi të 

“maxhupëve” në Vushtrri dhe ta merr çantën e vajzës së tij, por që nuk i kishte treguar se kush 

është, ndërsa kur dëshmitari e kishte pyetur se a janë paratë në çantë, personi i cili e kishte 

telefonuar i kishte thënë se nuk ka pasur para, e pas kësaj dëshmitari së bashku me të dëmtuarën 

dhe djalin tjetër të tij kishin shkuar në lokacionin ku u ishte thënë dhe kishin marrë çantën.  

• Deklarata e dëshmitarit T.P e dhënë në seancën e shqyrtimit gjyqësor të datë 25.09.2023, në të 

cilën i pyetur nga ana e prokurorit të shtetit ka deklaruar se mbetet në tërësi pranë deklarimeve 

të dhëna më parë në Stacion Policor lidhur me këtë çështje. 

• Procesverbali i dhënies së deklaratës nga dëshmitari S.V i datë 21.12.2009, i cili kishte 

deklaruar se me të dëmtuarën Sh.P është njohur 3 vite më parë dhe kishin pasur një lidhje bashkë 

por që ishin ndarë, dhe ditën e ngjarjes e kishte takuar rastësisht në Vushtrri, ku kishin shkuar të 

pinë kafe dhe nga aty për shkak që nuk kishte pasur para që të shkonin në ndonjë hotel, kishin 

shkuar në një shtëpi të pa banuar ku me dëshirën e të dyve kishin filluar të bëjnë marrëdhënie 

seksuale, e gjatë asaj kohe dikush kishte ardhur dhe e kishte drejtuar baterinë e shkrepëses nga 

ta dhe ai kishte menduar se është dikush nga familjarët e Sh., ashtu që ka deklaruar se ishte 

frikuar se po i del ndonjë problem dhe kishte ikur, ndërsa nuk e di e çfarë ka ndodhur më tutje 

aty, e as nuk ka mundur ta pyes Sh. sepse nuk e ka pasur numrin e saj të telefonit. 

Gjykata leximin e deklaratës së dëshmitarit S.V e bëri në pajtim me nenin 119 par.3 të KPPRK-

së, pasi që për të njëjtin u konstatua se gjendet jashtë vendit në adresë të panjohur. 

• Procesverbali i dhënies së deklaratës së të pandehurit D.T, i datë 11.12.2009, në të cilin kishte 

deklaruar se ditën kur ka ndodhur ngjarja kishte dalë nga shtëpia dhe kishte shkuar në lagjen e 

romëve sepse aty jeton, ka hyrë në një shtëpi të pa banuar dhe i kishte vërejtur dy persona të cilët 

i kishte dëgjuar duke thënë “unë nuk kam pare dhe ti nuk ke pare por po rrimë qitu”, të cilët 

kishin filluar të bëjnë marrëdhënie seksuale, por që ai kishte menduar se janë duke marrë drogë 

sepse edhe para disa muajve e kishte parë një vajzë të V. duke marrë drogë, dhe kështu e kishte 

ndezur baterinë e shkrepëses në drejtim të tyre ku djali që ka qenë aty kishte ikur menjëherë, 

ndërsa vajza kishte mbetur aty, e kishte pyetur se kush je por ajo nuk ishte përgjigjur kurse ky 

duke dashur të shoh nëse është vajza e njëjte si para disa muajve iu kishte afruar dhe e kishte 

kapur për krahësh me qëllim që të ia shoh fytyrën por që ajo kishte bërtitur duke thënë “S. hajde 

nimom”, ndërsa ai menjëherë e kishte lëshuar dhe ishte larguar nga aty, ndërsa kur ishte kthyer 

pas 20 minutave e kishte gjetur çantën e saj aty dhe kishte shikuar në çantë dhe kishte gjetur disa 

numra, ndër ta njërin prej të cilëve ka shkruajtur “baba”, andaj e kishte telefonuar të njëjtin dhe 

i kishte treguar se çfarë ka parë dhe ku kishte qenë vajza e tij si dhe se ku mund ta merrte çantën 

e së bijës. Ndërsa i pyetur për paratë që kishin qenë në kuletë kishte deklaruar se po është e 

vërtetë se në kuletë kanë qenë 35 euro dhe se ato të holla i ka marrë dhe i ka hargjuar, por që 

është i penduar për këtë dhe se është në gjendje që ti kthej. 

• Procesverbali i marrjes në pyetje të të pandehurit D.T nga ana e hetuesit policor me autorizim 

të prokurori të shtetit me datë 13.08.2023, në të cilin kishte deklaruar se se mbetet në tërësi pran 

deklarimit të dhënë me rastin e intervistimit të mëhershëm lidhur me këtë rast dhe nuk ka diçka 

tjetër për të shtuar, përveç se nuk ndjehet fajtor. 

• Deklarata e të pandehurit e dhënë gjatë marrjes në pyetje në shqyrtim gjyqësor të datës 

25.09.2023, në të cilën i pyetur nga ana e prokurorit të shtetit kishte deklaruar se ditën kritike ka 

qenë në shtëpinë e pa banuar, i ka vërejtur dy persona dhe ua ka ndezur shkrepësen, ndërsa pas 

ballafaqimit me deklaratën e dhënë me rastin e intervistimit në Stacion Policor ka deklaruar se 

ata (sqarim i gjykatës: e dëmtuara dhe dëshmitari S.V) kanë qenë veshur, se e prekura është 

ndryshe dhe e kapura për krahëve është ndryshe dhe ka domethënie tjetër, duke shtuar se e 

dëmtuara ka bërtitur, ka thirre ndihmë por nuk ka ardhur askush. Ndërsa në pyetjet e 

drejtpërdrejta të bëra nga mbrojtësi i tij, i pandehuri ka deklaruar se në shtëpinë e pa banuar ka 

shkuar sepse në atë shtëpi konsumohej droga dhe i ka pasur fëmijët e vegjël që shkonin aty për 

të luajtur dhe është frikuar se mos po hasin fëmijët në “shprica” ose po prekin diçka tjetër, por 

që të dëmtuarën nuk e ka prekur në mënyrë seksuale, përveç se çantën ja kishte marrë, edhe të 

hollat, të cilat i kishte kthyer të pasnesërmen. 

• Vërtetimi mbi konfiskimin e sendeve i datë 12.12.2009, me të cilin vërtetohet se shuma prej 35 

euro i janë sekuestruar të dyshuarit D.T.  

• Vërtetimi mbi kthimin e sendeve i datë 12.12.2009, me të cilin vërtetohet se shuma prej 35 euro 

i janë kthyer të dëmtuarës Sh.P. 

• Foto-dokumentacioni në shtojcë prej 3 fotove, nga i cili shihet vendi i ngjarjes ku ka ndodhur 

rasti, dhe ku është gjetur pastaj qanta e të dëmtuarës.  

• Regjistri i thirrjeve si informacion nga Ptk – Vala me nunmër A.nr.309/09, të datë 11.12.2009, 

në të cilin janë regjistruar numrat telefonik për thirrjet e hyra dhe të dala për periudhën kohore 

nga data 07.11.2009 deri me datë 08.12.2009. 

Vlerësimi i gjykatës lidhur me pjesën liruese të akgjykimit 

Kodi i Përkohshëm Penal i Kosovës në nenin 195 ka paraparë veprën penale Sulmi seksual ku 

në paragrafin 1 përcaktohet “Kushdo që e prek personin tjetër me qëllim seksual ose e cyt 

personin tjetër të prekë kryerësin ose personin e tretë me qëllim seksual pa pëlqimin e personit 

tjetër të tillë dënohet me gjobë ose me burgim prej gjashtë muajve deri në pesë vjet”, ndërsa  në 

paragrafin 2 pika 1 të këtij neni me të cilin edhe ngarkohet i pandehuri përcaktohet forma e 

kualifikuar e kësaj vepre penale për të cilën theksohet se “Kushdo që e prek personin tjetër me 

qëllim seksual ose e cyt personin tjetër të prekë kryerësin a personin e tretë me qëllim seksual: 

1) Me forcë; (...) dënohet me burgim prej një deri në shtatë vjet”. 

Neni 119 i Kodit të Procedurës Penale në fuqi, në paragrafin 3 të tij ndër të tjera përcakton se 

“(...)Deklarata në procedurë paraprake pranohet gjatë shqyrtimit kryesor për marrje të 

drejtpërdrejtë në pyetje, marrje të tërthortë në pyetje dhe rimarrje ne pyetje. Dëshmia në 

procedurën paraprake mund të përdoret si provë e drejtpërdrejtë gjatë shqyrtimit kryesor nëse 

dëshmitari nuk është në dispozicion për shkak të vdekjes, sëmundjes, privilegjeve apo mos 

pranisë së tij në Kosovë, vetëm nëse të pandehurit ose mbrojtësit i është dhënë mundësia e 

kundërshtimit përmes marrjes në pyetje të dëshmitarit gjatë ndonjë faze të procedurës penale”, 

më tutje paragrafi 5 i këtij neni përcakton se “Deklaratat e dhëna nga i pandehuri në çfarëdo 

konteksti, nëse janë dhënë në mënyrë vullnetare dhe pa shtrëngim, janë prova të pranueshme 

gjatë shqyrtimit kryesor kundër të pandehurit, por ato nuk mund të shërbejnë si prova të vetme 

fajësuese apo vendimtare për dënimin e te pandehurit që i ka dhënë”. 

Neni 257 par.1 i KPPRK-së, përcakton se “Gjykata nuk e shpall të akuzuarin fajtor duke u 

mbështetur vetëm në një dëshmi ose duke i  dhënë rëndësi vendimtare një dëshmie apo një prove 

tjetër e cila nuk mund të kundërshtohet nga i pandehuri ose mbrojtësi përmes marrjes në pyetje 

gjatë ndonjë faze të procedurës penale”, ndërsa paragrafi 2 i këtij neni përcakton se “Gjykata 

nuk e shpall të akuzuarin fajtor duke u mbështetur vetëm në një deklaratë ose duke i dhënë 

rëndësi vendimtare deklarimit të dhënë nga i pandehuri në polici ose para prokurorit të shtetit”. 

Neni 363 par.1 pika 1.3 i KPPRK-së, përcakton se “Gjykata merr aktgjykim me të cilin i akuzuari 

lirohet nga akuza nëse: 1.3 nuk është provuar se i akuzuari ka kryer veprën penale për të cilën 

akuzohet”. 

Gjykata pas administrimit të fakteve dhe provave gjatë shqyrtimit gjyqësor, vlerësimit të tyre 

veç e veç dhe të gjithave së bashku, gjeti se nuk është provuar se i pandehuri ka kryer veprën 

penale si në pikën I të aktakuzës, për këto arsye: 

- Gjykata edhe pse bëri leximin e deklaratës së të dëmtuarës gjatë shqyrtimit gjyqësor, e cila për 

shkak të gjendjes shëndetësore të provuar edhe me dokumentacion mjekësor nuk ishte në gjendje 

që të dëshmoj në mënyrë të drejtpërdrejtë, e madje edhe pse leximin e deklaratës së saj nuk e 

kundërshtuan as i pandehuri dhe mbrojtësi i tij, gjykata nuk mundi të vendosë gjithë peshën e 

vërtetimit të fajësisë së të pandehurit për këtë pikë të aktakuzës vetëm nga ky deklarim i të 

dëmtuarës i dhënë me rastin e intervistimit në Stacion Policor, pasi që përveç se për të njëjtën 

deklaratë i pandehurit apo mbrojtësit i tij nuk kanë pasur asnjëherë rastin që ta kundërshtojnë 

përmes marrjes në pyetje, e njëjta deklaratë nuk mund të shërbejë as si provë e vetme kundër të 

pandehurit, e gjithë kjo në pajtim me nenin 119 par.3 dhe 257 par.1 dhe 2 të KPRK-së. 

- Gjithashtu gjykata vlerësoj edhe deklarimet e të pandehurit të dhëna me rastin e intervistimit 

në Stacion Policor si i dyshuar, dhënies së deklaratës në procedurë paraprake si dhe deklarimeve 

të tij të dhëna në shqyrtim gjyqësor, por që duke qenë se i pandehuri në çdo rast e kishte mohuar 

prekjen me qëllime seksuale të të dëmtuarës, ani pse në procesverbalin e datë 11.12.2009, kishte 

deklaruar se “e kam kapur për krahësh dhe kam dashtë të ia shikoj fytyrën... ajo filloj të bërtas 

dhe unë e lëshova”, deklarimi i tillë përveç se nuk është i mjaftueshëm që gjykata të nxjerrë 

“qëllimin seksual” të prekjes, si element kyç i veprës penale, për më tepër deklarimet e të 

pandehurit në mungesë të provave të tjera, për gjykatën detyrimisht merren me rezervë, kjo në 

pajtim me nenin 257 par.2 të KPPRK-së. 

Ndërsa për ndriçimin e çështjes për këtë pikë të aktakuzës gjykata nuk u lëshua në vlerësimin e 

deklarimeve të dëshmitarëve S.V dhe T.P, sepse të njëjtit nuk kishin qenë të pranishëm në kohën 

kur pretendohet të jenë kryer veprimet të cilat do të përbënin figurën e veprës penale të Sulmit 

seksual nga neni 195 par.2 i KPK-së, andaj edhe deklarimet e tyre ishin irelevante për këtë pikë 

të aktakuzës. 

Andaj, mbi bazën e të lartë cekurave gjykata vlerësoj se për këtë pikë të aktakuzës ndaj të 

pandehurit duhet të merret aktgjykim lirues, për shkak se nuk është provuar se i akuzuari ka kryer 

veprën penale Sulmi seksual, gjegjësisht nuk janë provuar ekzistimi i elementeve që do të 

përbënin figurën e veprës penale nga neni 195 par.2 i KPK-së. 

Deklarimi i të pandehurit lidhur me pikën II të aktakuzës 

Pas pranimit të fajësisë për pikën II të aktakuzës, gjykata paraprakisht e ka njoftuar të pandehurin 

lidhur me benefitet e pranimit të fajësisë, ndërsa ia ka tërhequr vërejtjen edhe lidhur me pasojat 

e pranimit të fajësisë dhe të njëjtin e ka njoftuar për dënimet e parapara për veprën penale 

Grabitja nga neni 255 par.1 të KPK-së. Gjithashtu gjykata e ka njoftuar të pandehurin se me 

pranimin e fajësisë nuk do të mund të kundërshtojë provat apo të parashtroj prova në këtë çështje 

penale, se nuk mund ta atakojë vendimin e gjykatës për shkak të vërtetimit jo të plotë apo të 

gabuar të gjendjes faktike, por mund ta atakojë vendimin për shkak të lartësisë së dënimit dhe se 

deklarimin mbi pranimin e fajësisë, gjykata detyrimisht do ta vlerësojë si rrethanë lehtësuese.  

 

I pandehuri edhe pas tërheqjes së vërejtjes lidhur me pasojat e pranimit të fajësisë, ka deklaruar 

se dëshiron ta pranoj fajësinë sa i përket pikës II të aktakuzës, konkretisht sa i përket veprës 

penale Grabitja nga neni 255 par.1 të KPK-së, sepse është e vërtetë se ja ka marrë të hollat të 

dëmtuarës dhe të njëjtat ia ka kthyer. 

Lidhur me pranimin e fajësisë nga i pandehuri për pikën II të aktakuzës, mbrojtësi i tij i caktuar 

sipas detyrës zyrtare av.Kushtrim Salihu, ka deklaruar se i propozon gjykatës që me rastin e 

matjes së lartësisë dhe llojit të dënimit, të ketë parasysh si rrethanë lehtësuese pranimin e fajësisë 

nga i pandehuri, se i njëjti është i gjendjes së dobët ekonomike, më parë i pa gjykuar, i pandehuri 

është mbajtës i familjes si dhe se nga koha e kryerjes së veprës penale ka kaluar periudhë e gjatë 

dhe atë mbi 13 vite. 

 

Vlerësimi i gjykatës lidhur me plotësimin e kushteve për pranimin e fajësisë për pikën II të 

aktakuzës 

Gjykata, duke vlerësuar pranimin e fajësisë nga ana e të pandehurit për pikën II të aktakuzës, ka 

gjetur se pranimi i fajësisë është në pajtim me nenin 322 në lidhje me nenin 242 të KPPRK-së, 

kjo pasi që i pandehuri e ka kuptuar natyrën dhe pasojat e pranimit të fajësisë, se pranimi i fajësisë 

bëhet vullnetarisht nga i pandehuri, se pranimi i fajësisë mbështetet në faktet e çështjes që 

përmban aktakuza, se aktakuza nuk përmban ndonjë shkelje të qartë ligjore ose gabime faktike, 

që do të bënin të pamundur që gjykata të bëjë vlerësimin e pranimit të fajësisë nga ana e të 

pandehurit.  

Provat e vlerësuara nga gjykata  

Gjykata ka konstatuar se pranimi i fajësisë është i mbështetur edhe në provat materiale të cilat 

mbështesin aktakuzën dhe atë:  

Raporti policor i datë 09.12.2009, procesverbali i dhënies së deklaratës nga e dëmtuara Sh.P, i 

datë 09.12.2009, procesverbali i dhënies së deklaratës nga dëshmitari T.P i datë 09.12.2009, 

procesverbali i dhënies së deklaratës nga dëshmitari S.V i datë 21.12.2009, procesverbali i 

dhënies së deklaratës së të pandehurit D.T, i datë 11.12.2009, procesverbali i marrjes në pyetje 

të të pandehurit D.T nga ana e hetuesit policor me autorizim të prokurori të shtetit me datë 

13.08.2023, vërtetimi mbi konfiskimin e sendeve i datë 12.12.2009, vërtetimi mbi kthimin e 

sendeve i datë 12.12.2009, regjistri i thirrjeve si informacion nga Ptk – Vala me nunmër 

A.nr.309/09, të datë 11.12.2009 si dhe foto-dokumentacioni në shtojcë prej 3 fotove. 

Gjendja faktike e vërtetuar  

Bazuar në të lartcekurat, gjyqtari i vetëm gjykues ka vërtetuar këtë gjendje faktike, se i pandehuri 

me dashje ka kryer veprën penale Grabitja nga neni 255 par.1 të KPK-së, në kohën, vendin dhe 

mënyrën e përshkruar si në pikën I të dispozitivit të këtij aktgjykimi. 

Në nenin 255 par.1 të KPK –së është parashikuar se formën themelore të veprës penale Grabitja 

e kryen: “Kushdo që e përvetëson pasurinë e luajtshme të personit të tjetër me qëllim që t’i sjellë 

vetes apo tjetrit dobi pasurore të kundërligjshme, duke përdorur dhunën apo kanosjen kundër 

personit tjetër se do ta sulmojë atqasshëm jetën apo trupin e personit tjetër dënohet me burgim 

prej një deri në dhjetë vjet”, elemente këto të figurës së kësaj vepre penale që janë përmbushur 

tërësish në këtë çështje penale pasi që si nga provat që gjenden në shkresat e lëndës, deklarata e 

të dëmtuarës, ashtu edhe nga pranimi i fajësisë nga ana e të pandehurit vërtetohet se i njëjti në 

shtëpinë e pa banuar e cila gjendet në rr.”U.K”, tani “T”, me qëllim që ti sjell vetës dobi pasurore 

të kundërligjshme, duke qenë se e dëmtuara ishte në një pozitë të pa mbrojtur dhe nuk kishte 

ndihmë, me forcë ka marrë qantën e saj, ka nxjerrur portofolin dhe i ka marrë paratë që ishin në 

të, elemente të gjitha këto, që paraqesin figurën e veprës penale nga neni 255 par.1 të KPK-së. 

Andaj, duke u bazuar në të lartcekurat dhe faktin se pranimi i fajësisë nga ana e të pandehurit 

është në përputhje me të gjitha provat në shkresat e lëndës, gjykata ka vendosur që të pandehurin 

ta shpallë fajtor për kryerjen e veprës penale Grabitja nga neni 255 par.1 të KPK-së, ngase 

veprimet e të njëjtit përmbajnë të gjitha tiparet e veprës penale dhe se për të njëjtat është edhe 

penalisht përgjegjës. 

Gjetjet e gjykatës lidhur me llojin dhe lartësinë e dënimit 

Me rastin e caktimit të llojit dhe lartësisë së dënimit gjykata duke u bazuar në dispozitat e nenit 

64 dhe 65 të KPK-së, ka marrë parasysh rrethanat lehtësuese si: pranimin e fajësisë nga i 

pandehuri, faktin se nga koha e kryerjes së veprës penale ka kaluar një kohë relativisht e gjatë, 

se i pandehuri është mbajtës i familjes dhe i gjendjes së dobët ekonomike. Kurse sa iu përket 

rrethanave renduese gjykata mori parasysh rrethanat e kryerjes së veprës penale si dhe 

intensitetin e rrezikimit apo dëmtimit të vlerës së mbrojtur e që në këtë rast tek e dëmtuara përveç 

përfitimit pasuror, nga rrethanat në të cilat është kryer vepra është shkaktuar edhe frikë për 

integritetin trupor të saj. 

 

Duke marrë për bazë të lartëcekurat gjykata gjeti se në rastin konkret për shkak të rrethanave 

lehtësuese e sidomos kohës së gjatë të kaluar nga koha e kryerjes së veprës penale, mund të 

aplikohen dispozitat për zbutjen e dënimit nga neni 66 dhe 67 par.1 pika 4 i KPK-së, ashtu që të 

pandehurin e gjykoj me dënim me burgim në kohëzgjatje prej 6 (gjashtë) muajve, pasi që edhe 

me këtë dënim sipas gjykatës tek i pandehuri do të arrihet qëllimi i dënimit që të parandalojë 

kryerësin nga kryerja e veprave penale në të ardhmen dhe të bëjë rehabilitimin e tij si dhe të 

përmbajë personat e tjerë nga kryerja e veprave penale. 

 

Arsyet lidhur me shpenzimet e procedurës, kërkesën pasurore juridike dhe kompensimin    e 

viktimave të krimit 

Vendimin lidhur me shpenzimet e procedurës penale gjykata e morri në bazë të nenit 449 par 2 

nën par 2.6 dhe 452 të KPPK-së, vendimin lidhur me kërkesën pasurore – juridike, sa i përket 

palës së dëmtuar gjykata e morri në bazë të nenit 462 të KPPK-së, ndërsa vendimin për taksën e 

kompensimit të viktimave të krimit gjykata e morri në bazë të nenit 6 paragrafi 1 pika 1.5 dhe 

nenin 39 par 3 pika 3.1 të Ligjit Nr. 05/L-36 për Kompensimin e Viktimave të Krimit, ndërsa 

vendimi. 

 

Nga të lartcekurat e bazuar në nenin 363 dhe 364 të KPPRK-së, gjykata vendosi si në dispozitiv 

të këtij aktgjykimi. 

 

GJYKATA THEMELORE  MITROVICË DEGA NË VUSHTRRI 

Departamenti i Përgjithshëm – Divizioni Penal 

P.nr. 259/16 dt.07.12.2023 

 

Bashkëpunëtorja profesionale                                                Gjyqtari i vetëm gjykues  

Nazmije Maxhera - Paci                                                                     Ferki Xhaferi 

KËSHILLË JURIDIKE: Kundër këtij aktgjykimi është e lejuar e drejta në ankesë në afat prej 30 

ditësh nga dita e marrjes, Gjykatës së Apelit në Prishtinë nëpërmes kësaj gjykate në kopje të 

mjaftueshme. 

